
ᓄᓇᕗᒻᒥ ᐃᖃᓗᖕᓄᑦ ᖃᐅᔨᓴᕐᓂᕐᒧᑦ ᐅᒥᐊᖅ 

  
ᐃᖃᓗᖕᓄᑦ ᖃᐅᔨᓴᕈᑕᐅᓂᐊᖅᑐᖅ ᐅᒥᐊᖅ ᓄᑖᙳᕆᐊᖅᑎᑦᑎᓂᐊᖅᐳᖅ ᓄᓇᕗᒻᒥᐅᑦ ᖃᐅᔨᓴᕈᓐᓇᕐᓂᕐᒧᑦ ᐊᔪᙱᓐᓂᕆᔭᖏᓐᓂᒃ 
ᐊᖏᓂᖅᓴᒥᒃ, ᖁᐊᖅᓵᕐᓇᙱᓐᓂᖅᓴᒥᒃ ᖃᐅᔨᓴᕐᓂᕐᒧᑦ ᐊᑐᖅᑕᐅᖃᑦᑕᕐᓂᐊᖅᑐᒥᒃ ᐊᔪᙱᓐᓂᖃᑦᑎᐊᕐᓗᓂ ᐊᐅᓚᔪᓐᓇᕐᓂᕐᒥᒃ 
ᓄᓇᕗᒻᒥᐅᑦ ᓄᓇᖓᑕ ᑕᕆᐅᖓᓂ ᓯᒡᔭᖅᐸᓯᒃᑐᓄᓪᓗ ᐃᒪᕐᓄᑦ ᐅᑭᐅᖅᑕᖅᑐᓕᒫᒥ ᐅᒥᐊᖅᑐᕐᓇᑐᐊᕌᖓᑦ. ᐊᕐᕌᒎᓵᖅᑑᖕᓂ ᒪᕐᕉᖕᓂ 
ᐱᓕᕆᐊᖑᓵᖅᑐᑦ ᑕᑯᑎᑦᑎᓯᒪᕗᑦ ᓄᓇᕗᑦ ᒐᕙᒪᖓᑕ ᐱᓕᕆᕕᒋᕙᒃᑕᖓᓂᒃ ᐃᖃᓗᓕᕆᓂᕐᒧᑦ ᓇᑦᑎᓕᕆᓂᕐᒧᓪᓗ 
ᓄᓇᕗᒻᒥᐅᓄᓪᓗ ᐱᖃᖃᑕᐅᔪᓄᑦ ᒫᓐᓇᒃᑯᑦ ᖃᐅᔨᓴᕐᓂᕐᒧᑦ ᐊᑐᖃᑦᑕᖅᑕᖓᑦ ᓈᒻᒪᙱᓗᐊᕐᓂᖓᓂᒃ ᖃᐅᔨᓴᕆᐊᖃᖅᐸᒃᑐᓄᑦ 
ᓄᓇᕗᒻᒥᐅᑦ ᓯᒡᔭᖅᐸᓯᖕᒥ ᐃᖃᓗᒐᓱᖕᓂᕆᕙᒃᑕᖏᓐᓄᑦ.  
 
ᑕᒪᓐᓇ ᑲᑐᔾᔨᓪᓗᑎᒃ ᐱᓕᕆᖃᑎᒌᖕᓂᕆᔭᖓᒃ ᑲᓇᑕᐅᑉ ᒐᕙᒪᖓᑕ ᓄᓇᕗᓪᓗ ᐱᕕᖃᖅᑎᑦᑎᓂᐊᖅᑐᖅ ᓴᓇᓂᕐᒥᒃ 
ᐱᖁᑎᑖᖅᑐᖅᑎᑦᑎᓂᕐᒥᒡᓗ ᓄᑖᒥᒃ ᖃᐅᔨᓴᕐᓂᕐᒧᑦ ᐅᒥᐊᕆᔭᐅᓂᐊᖅᑐᒥᒃ ᐊᑐᖅᑕᐅᕙᒡᓗᓂ ᖃᐅᔨᓴᕐᕕᐅᕙᒡᓗᓂ 
ᐱᓕᕆᕝᕕᐅᔪᓐᓇᕐᓗᓂ ᐱᒻᒪᕆᐊᓘᓕᖅᑐᓂᒃ ᖃᐅᔨᓴᕐᓂᒃᑯᑦ ᖃᐅᔨᓴᕐᓂᕐᒥᒃ ᑕᒪᓐᓇ ᐃᑲᔪᖅᑐᐃᓗᓂ ᑲᔪᓯᐊᖏᓐᓇᕈᓐᓇᖅᑐᓄᑦ 
ᐱᕙᓪᓕᐊᑎᑦᑎᓂᕐᒥᒃ ᐃᖃᓗᒐᓱᖕᓂᐅᕙᒃᑐᒥ ᓴᐳᔾᔨᓯᒪᓂᕐᒥᒡᓗ ᐃᒪᕐᒥᒃ. ᑖᓐᓇ ᓇᖕᒥᓂᕆᔭᐅᓂᐊᖅᑐᖅ ᐅᑭᐅᖅᑕᖅᑐᒥᐅᓂᑦ, 
ᐊᑐᖅᑕᐅᓂᐊᖅᖢᓂᓗ ᐅᑭᐅᖅᑕᖅᑐᒥ. 
 
ᒐᕙᒪᑐᖃᒃᑯᑦ ᑐᓂᓯᔪᑦ $1,874,560-ᓂᒃ ᓴᓇᔭᐅᓂᐊᕐᓂᖓᓄᑦ ᑖᓐᓇ ᐅᒥᐊᖅ, ᓄᓇᕗᒻᒥᐅᓪᓗ ᒐᕙᒪᖓᑦ ᓂᐅᕕᕐᓂᐊᖅᖢᑎᒃ 
$263,000-ᑐᖅᑐᓂᒃ ᐱᖁᑎᓂᒃ ᑖᔅᓱᒧᖓ.   
 
ᑲᓇᑕᐅᑉ ᒐᕙᒪᖓᑕ ᑐᓐᓂᖅᑯᑎᒋᔭᖏᑦ ᑐᓐᓂᖅᑯᑕᐅᓚᐅᖅᑐᑦ $85 ᒥᓕᐊᓂᑦ ᑲᓇᑕᒥᐅᓄᑦ ᐱᕙᓪᓕᐊᑎᑦᑎᓂᕐᒧᑦ 
ᖃᓄᐃᓕᐅᖅᐸᓪᓕᐊᔪᒪᓂᕐᒧᑦ ᐱᕙᒌᔭᖅᓯᒪᔭᖓᓂᑦ (CEAP-ᖑᓂᕋᖅᑕᐅᕙᒃᑭᓪᓗᓂ) ᐱᕙᓪᓕᐊᑎᑦᑎᔪᒪᓂᕐᒧᑦ. ᑖᓐᓇ 
ᐊᐅᓚᑕᐅᕙᒃᐳᖅ ᐅᑭᐅᖅᑕᖅᑐᒥ ᖃᐅᔨᓴᕐᓂᕐᒧᑦ ᐊᑐᖅᑕᐅᖃᑦᑕᖅᑐᓄᑦ ᑮᓇᐅᔭᖁᑎᒋᔭᐅᔪᓂᑦ, ᑖᓐᓇ ᐱᓕᕆᕝᕕᐅᓪᓗᓂ 
ᓴᖅᑭᑎᑕᐅᓯᒪᓪᓗᓂ ᓄᑖᙳᕆᐊᖅᑎᑦᑎᓂᕐᒧᑦ ᐱᐅᓯᒋᐊᖅᑎᑦᑎᓂᕐᒧᓪᓗ ᖃᐅᔨᓴᕐᕕᐅᕙᒃᑐᓂᒃ ᐅᑭᐅᖅᑕᖅᑐᓕᒫᒥ ᐊᕐᕌᒎᖕᓄᑦ 
ᒪᕐᕉᖕᓄᑦ. 
 
ᑖᓐᓇ ᐅᒥᐊᖅ 64-ᓂᒃ ᐃᓯᒃᑲᓂᒃ ᑕᑭᓂᖃᖅᑎᒋᓂᐊᖅᐳᖅ. ᑖᓐᓇᓗ ᑭᒡᒐᖅᑐᐃᔾᔪᑕᐅᓂᐊᖅᖢᓂ ᐱᒻᒪᕆᐊᓗᖕᒧᑦ ᐱᒋᐊᖅᑕᐅᔪᒧᑦ 
ᓄᓇᕗᑦ ᒐᕙᒪᒃᑯᖏᑕ ᐱᕙᒌᔭᖅᓯᒪᔭᖏᓐᓂ ᐊᑐᕈᓐᓇᖅᓯᑎᑦᑎᓗᓂ ᐅᑭᐅᖅᑕᖅᑑᑉ ᐊᖏᔪᒻᒪᕆᐅᓪᓗᓂ 
ᐱᕚᓪᓕᕐᔪᐊᕈᑎᒋᔪᓐᓇᖅᑕᖏᓐᓂᒃ. ᐅᑭᐅᖅᑕᖅᑐᒥᐅᑦ ᐃᓚᐅᓂᐊᖅᑐᑦ ᐊᐅᓚᑕᐅᓂᖓᓄᑦ ᑲᒪᒋᔭᐅᕙᖕᓂᖓᓄᓪᓗ ᑖᔅᓱᒪ ᐅᒥᐊᑉ 
ᐃᓄᐃᓪᓗ ᐊᔪᕈᓐᓃᖅᓴᖅᑎᑕᐅᓂᐊᖅᐳᑦ ᓯᒡᔭᖅᐸᓯᖕᒥ ᐃᖃᓗᒐᓱᖕᓂᕐᒥᒃ ᓄᓇᕗᒻᒥ ᐃᖃᓗᓕᕆᔨᒃᑯᑎᒍᑦ 
ᐊᔪᕈᓐᓃᖅᓴᖅᑎᑦᑎᔨᒋᔭᐅᕙᒃᑐᓄᑦ ᑲᑐᔾᔨᓪᓗᑎᒃ ᐃᖅᑲᓇᐃᔮᖅᑖᕆᔭᐅᔪᓐᓇᖅᑐᓄᑦ. 
 
ᓄᓇᕗᑦ ᒐᕙᒪᖓᑦ ᖃᖓᑦᑎᐊᓵᖅ ᑐᓂᓯᓚᐅᖅᑐᑦ ᑳᓐᑐᓛᒋᔭᐅᓂᐊᖅᑐᒥᒃ ᐅᑯᓄᖓ, Glovertown Shipyards, ᑖᒃᑯᐊ 
ᓂᐅᕙᐅᓐᓛᓐᑦᒥᐅᑕᐅᓪᓗᑎᒃ ᐅᒥᐊᒥᒃ ᓴᓇᔨᐅᓂᐊᖅᖢᑎᒃ.  ᒫᓐᓇᒃᑯᑦ ᑖᓐᓇ ᐅᒥᐊᖅ ᓴᓇᔭᐅᕙᓪᓕᐊᓕᖅᑐᖅ. ᐃᓱᒪᒋᔭᐅᔪᖅ 
ᐱᔭᕇᖅᑕᐅᓛᕋᓱᒋᓪᓗᓂ ᓄᕕᐱᕆ 2010 ᑎᑭᓯᒪᓕᖅᐸᑦ. 
  
 


